
Tattvopadeshah

તત્ત્વોપદેશઃ

તત્ત્વંપદાર્થશુદ્ધ્યર્થં ગુરુઃ શિષ્યં વચોઽબ્રવીત્ ।
વાક્યે તત્ત્વમસીત્યત્ર ત્વમ્પદાર્થં વિવેચય ॥ ૧॥
ન ત્વં દેહોઽસિ દૃશ્યત્વાદુપજાત્યાદિમત્ત્વતઃ ।
ભૌતિકત્વાદશુદ્ધત્વાદનિત્યત્ત્વાત્તથૈવ ચ ॥ ૨॥
અદૃશ્યો રૂપહીનસ્ત્વં જાતિહીનોઽપ્યભૌતિકઃ ।
શુદ્ધનિત્યોઽસિ દૃગ્રૂપો ઘટો યદ્વન્ન દૃગ્ભવેત્ ॥ ૩॥
ન ભવાનિન્દ્રિયાણ્યેષાં કરણત્વેન યા શ્રુતિઃ ।
પ્રેરકસ્ત્વં પૃથક્તેભ્યો ન કર્તા કરણં ભવેત્ ॥ ૪॥
નાનૈતાન્યેકરૂપસ્ત્વં ભિન્નસ્તેભ્યઃ કુતઃ શ‍ૃણુ ।
ન ચૈકેન્દ્રિયરૂપસ્ત્વં સર્વત્રાહમ્પ્રતીતિતઃ ॥ ૫॥
ન તેષાં સમુદાયોઽસિ તેષામન્યતમસ્ય ચ ।
વિનાશેઽપ્યાત્મધીસ્તાવદસ્તિ સ્યાન્નૈવમન્યથા ॥ ૬॥
પ્રત્યેકમપિ તાન્યાત્મા નૈવ તત્ર નયં શ‍ૃણુ ।
નાનાસ્વામિકદેહોઽયં નશ્યેદ્ભિન્નમતાશ્રયઃ ॥ ૭॥
નાનાત્માભિમતં નૈવ વિરુદ્ધવિષયત્વતઃ ।
સ્વામ્યૈક્યે તુ વ્યવસ્થા સ્યાદેકપાર્થિવદેશવત્   ॥ ૮॥
ન મનસ્ત્વં ન વા પ્રાણો જડત્વાદેવ ચૈતયોઃ ।
ગતમન્યત્ર મે ચિત્તમિત્યન્યત્વાનુભૂતિતઃ ॥ ૯॥
ક્ષુત્તૃડ્ભ્યાં પીડિતઃ પ્રાણો મમાયં ચેતિ ભેદતઃ ।
તયોર્દ્રષ્ટા પૃથક્તાભ્યાં ઘટદ્રષ્ટા ઘટાદ્યથા ॥ ૧૦॥
સુપ્તૌ લીનાસ્તિ યા બોધે સર્વં વ્યાપ્નોતિ દેહકમ્ ।
ચિચ્છાયયા ચ સમ્બદ્ધા ન સા બુદ્ધિર્ભવાન્દ્વિજ ॥ ૧૧॥

તત્ત્વોપદેશઃ

નાનારૂપવતી બોધે સુપ્તૌ લીનાતિચઞ્ચલા ।
યતો દૃગેકરૂપસ્ત્વં પૃથક્તસ્ય પ્રકાશકઃ ॥ ૧૨॥
સુપ્તૌ દેહાદ્યભાવેઽપિ સાક્ષી તેષાં ભવાન્યતઃ ।
સ્વાનુભૂતિસ્વરૂપત્વાન્નાન્યસ્તસ્યાસ્તિ ભાસકઃ ॥ ૧૩॥
પ્રમાણં બોધયન્તં તં બોધં માનેન યે જનાઃ ।
બુભુત્સ્યન્તે ત એધોભિર્દગ્ધું વાઞ્છન્તિ પાવકમ્ ॥ ૧૪॥
વિશ્વમાત્માનુભવતિ તેનાસૌ નાનુભૂયતે ।
વિશ્વં પ્રકાશયત્યાત્મા તેનાસૌ ન પ્રકાશ્યતે ॥ ૧૫॥
ઈદૃશં તાદૃશં નૈતન્ન પરોક્ષં સદેવ યત્ ।
તદ્બ્રહ્મ ત્વં ન દેહાદિદૃશ્યરૂપોઽસિ સર્વદૃક્ ॥ ૧૬॥
ઇદંત્વેનૈવ યદ્ભાતિ સર્વં તચ્ચ નિષિધ્યતે ।
અવાચ્યતત્ત્વમનિદં ન વેદ્યં સ્વપ્રકાશતઃ ॥ ૧૭॥
સત્યં જ્ઞાનમનન્તં ચ બ્રહ્મલક્ષણમુચ્યતે ।
સત્યત્વાજ્જ્ઞાનરૂપત્વાદનન્તત્વાત્ત્વમેવ હિ ॥ ૧૮॥
સતિ દેહાદ્યુપાધૌ સ્યાજ્જીવસ્તસ્ય નિયામકઃ ।
ઈશ્વરઃ શક્ત્યુપાધિત્વાદ્દ્વયોર્બાધે  સ્વયમ્પ્રભઃ ॥ ૧૯॥
અપેક્ષ્યતેઽખિલૈર્માનૈર્ન યન્માનમપેક્ષતે ।
વેદવાક્યં પ્રમાણં તદ્બ્રહ્માત્માવગતૌ મતમ્ ॥ ૨૦॥
અતો હિ તત્ત્વમસ્યાદિવેદવાક્યં પ્રમાણતઃ ।
બ્રહ્મણોઽસ્તિ યયા યુક્ત્યા સાસ્માભિઃ સમ્પ્રકીર્ત્યતે ॥ ૨૧॥
શોધિતે ત્વમ્પદાર્થે હિ તત્ત્વમસ્યાદિ ચિન્તિતમ્ ।
સમ્ભવેન્નાન્યથા તસ્માચ્છોધનં કૃતમાદિતઃ ॥ ૨૨॥
દેહેન્દ્રિયાદિધર્માન્યઃ સ્વાત્મન્યારોપયન્મૃષા ।
કર્તૃત્વાદ્યભિમાની ચ વાચ્યાર્થસ્ત્વંપદસ્ય સઃ ॥ ૨૩॥
દેહેન્દ્રિયાદિસાક્ષી યસ્તેભ્યો ભાતિ વિલક્ષણઃ ।
સ્વયં બોધસ્વરૂપત્વાલ્લક્ષ્યાર્થસ્ત્વંપદસ્ય સઃ ॥ ૨૪॥
વેદાન્તવાક્યસંવેદ્યવિશ્વાતીતાક્ષરાદ્વયમ્ ।
વિશુદ્ધં યત્સ્વસંવેદ્યં લક્ષ્યાર્થસ્તત્પદસ્ય સઃ ॥ ૨૫॥

2 sanskritdocuments.org



તત્ત્વોપદેશઃ

સામાનાધિકરણ્યં હિ પદયોસ્તત્ત્વમોર્દ્વયોઃ ।
સમ્બન્ધસ્તેન વેદાન્તૈર્બ્રહ્મૈક્યં પ્રતિપાદ્યતે ॥ ૨૬॥
ભિન્નપ્રવૃત્તિહેતુત્વે પદયોરેકવસ્તુનિ ।
વૃત્તિત્વં યત્તથૈવૈક્યં વિભક્ત્યન્તકયોસ્તયોઃ ॥ ૨૭॥
સામાનાધિકરણ્યં તત્સમ્પ્રદાયિભિરીરિતમ્ ।
તથા પદાર્થયોરેવ વિશેષણવિશેષ્યતા ॥ ૨૮॥
અયં સઃ સોઽયમિતિવત્સમ્બન્ધો ભવતિ દ્વયોઃ ।
પ્રત્યક્ત્વં સદ્વિતીયત્વં પરોક્ષત્વં ચ પૂર્ણતા ॥ ૨૯॥
પરસ્પરવિરુદ્ધં સ્યાત્તતો ભવતિ લક્ષણા ।
લક્ષ્યલક્ષણસમ્બન્ધઃ પદાર્થપ્રત્યગાત્મનોઃ ॥ ૩૦॥
માનાન્તરોપરોધાચ્ચ મુખ્યાર્થસ્યાપરિગ્રહે ।
મુખ્યાર્થસ્યાવિનાભૂતે પ્રવૃત્તિર્લક્ષણોચ્યતે ॥ ૩૧॥
ત્રિવિધા લક્ષણા જ્ઞેયા જહત્યજહતી તથા ।
અન્યોભયાત્મિકા જ્ઞેયા તત્રાદ્યા નૈવ સમ્ભવેત્ ॥ ૩૨॥
વાચ્યાર્થમખિલં ત્યક્ત્વા વૃત્તિઃ સ્યાદ્યા તદન્વિતે ।
ગઙ્ગાયાં  ઘોષ ઇતિવજ્જહતી લક્ષણા હિ સા ॥ ૩૩॥
વાચ્યાર્થસ્યૈકદેશસ્ય પ્રકૃતે ત્યાગ ઇષ્યતે ।
જહતી સમ્ભવેન્નૈવ સમ્પ્રદાયવિરોધતઃ ॥ ૩૪॥
વાચ્યાર્થમપરિત્યજ્ય વૃત્તિરન્યાર્થકે તુ યા ।
કથિતેયમજહતી શોણોઽયં ધાવતીતિવત્ ॥ ૩૫॥
ન સમ્ભવતિ સાપ્યત્ર વાચ્યાર્થેઽતિવિરોધતઃ ।
વિરોધાંશપરિત્યાગો દૃશ્યતે પ્રકૃતે યતઃ ॥ ૩૬॥
વાચ્યાર્થસ્યૈકદેશં ચ પરિત્યજ્યૈકદેશકમ્ ।
યા બોધયતિ સા જ્ઞેયા તૃતીયા ભાગલક્ષણા ॥ ૩૭॥
સોઽયં વિપ્ર ઇદં વાક્યં બોધયત્યાદિતસ્તથા ।
તત્કાલત્વવિશિષ્ટં ચ તથૈતત્કાલસંયુતમ્ ॥ ૩૮॥
અતસ્તયોર્વિરુદ્ધં   તત્તત્કાલત્વાદિધર્મકમ્ ।

ત્યક્ત્વા વાક્યં યથા વિપ્રપિણ્ડં બોધયતીરિતમ્ ॥ ૩૯॥
તથૈવ પ્રકૃતે તત્ત્વમસીત્યત્ર શ્રુતૌ શ‍ૃણુ ।
પ્રત્યક્ત્વાદીન્પરિત્યજ્યજીવધર્માંસ્ત્વમઃપદાત્ ॥ ૪૦॥
સર્વજ્ઞત્વપરોક્ષાદીન્પરિત્યજ્ય તતઃપદાત્ ।
શુદ્ધં કૂટસ્થમદ્વૈતં બોધયત્યાદરાત્પરમ્ ॥ ૪૧॥
તત્ત્વમોઃ પદયોરૈક્યમેવ તત્ત્વમસીત્યલમ્ ।
ઇત્થમૈક્યાવબોધેન સમ્યગ્જ્ઞાનં દૃઢં નયૈઃ ॥ ૪૨॥
અહં બ્રહ્મેતિ વિજ્ઞાનં યસ્ય શોકં તરત્યસૌ ।
આત્મા પ્રકાશમાનોઽપિ મહાવાક્યૈસ્તથૈકતા ॥ ૪૩॥
તત્ત્વમોર્બોધ્યતેઽથાપિ પૌર્વાપર્યાનુસારતઃ ।
તથાપિ શક્યતે નૈવ શ્રીગુરોઃ કરુણાં વિના ॥ ૪૪॥
અપરોક્ષયિતું લોકે મૂઢૈઃ પણ્ડિતમાનિભિઃ ।
અન્તઃકરણસંશુદ્ધૌ સ્વયં જ્ઞાનં પ્રકાશતે ॥ ૪૫॥
વેદવાક્યૈરતઃ કિં  સ્યાદ્ગુરુણેતિ ન સામ્પ્રતમ્ ।
આચાર્યવાન્પુરુષો હિ વેદેત્યેવં શ્રુતિર્જગૌ ॥ ૪૬॥
અનાદાવિહ સંસારે બોધકો ગુરુરેવ હિ ।
અતો બ્રહ્માત્મવસ્ત્વૈક્યં જ્ઞાત્વા દૃશ્યમસત્તયા ॥ ૪૭॥
અદ્વૈતે બ્રહ્મણિસ્થેયં પ્રત્યગ્બ્રહ્માત્મના સદા ।
તત્પ્રત્યક્ષાત્પરિજ્ઞાતમદ્વૈતબ્રહ્મચિદ્ઘનમ્ ॥ ૪૮॥
પ્રતિપાદ્યં તદેવાત્ર વેદાન્તૈર્ન દ્વયં જડમ્ ।
સુખરૂપં ચિદદ્વૈતં દુઃખરૂપમસજ્જડમ્ ॥ ૪૯॥
વેદાન્તૈસ્તદ્દ્વયં  સમ્યઙ્નિર્ણીતં  વસ્તુતો નયાત્ ।
અદ્વૈતમેવ સત્યં ત્વં વિદ્ધિ દ્વૈતમસત્સદા ॥ ૫૦॥
શુદ્ધે કથમશુદ્ધઃ સ્યાદ્દૃશ્યં  માયામયં તતઃ ।
શુક્તૌ રૂપ્યં મૃષા યદ્વત્તથા વિશ્વં પરાત્મનિ ॥ ૫૧॥
વિદ્યતે ન સ્વતઃ સત્ત્વં નાસતઃ સત્ત્વમસ્તિ વા ।
બાધ્યત્વાન્નૈવ સદ્દ્વૈતં  નાસત્પ્રત્યક્ષભાનતઃ ॥ ૫૨॥

સદસન્ન વિરુદ્ધત્વાદતોઽનિર્વાચ્યમેવ તત્ ।
યઃ પૂર્વમેક એવાસીત્સૃષ્ટ્વા પશ્ચાદિદં જગત્ ॥ ૫૩॥
પ્રવિષ્ટો જીવરૂપેણ સ એવાત્મા ભવાન્પરઃ ।
સચ્ચિદાનન્દ એવ ત્વં વિસ્મૃત્યાત્મતયા પરમ્ ॥ ૫૪॥
જીવભાવમનુપ્રાપ્તઃ સ એવાત્માસિ બોધતઃ ।
અદ્વયાનન્દચિન્માત્રઃ શુદ્ધઃ સામ્રાજ્યમાગતઃ ॥ ૫૫॥
કર્તૃત્વાદીનિ યાન્યાસંસ્ત્વયિ બ્રહ્માદ્વયે પરે ।
તાનીદાનીં  વિચાર્ય ત્વં કિંસ્વરૂપાણિ   વસ્તુતઃ ॥ ૫૬॥
અત્રૈવ શ‍ૃણુ વૃત્તાન્તમપૂર્વં શ્રુતિભાષિતમ્ ।
કશ્ચિદ્ગાન્ધારદેશીયો મહારત્નવિભૂષિતઃ ॥ ૫૭॥
સ્વગૃહે સ્વાઙ્ગણે  સુપ્તઃ પ્રમત્તઃ સન્કદાચન ।
રાત્રૌ ચૌરઃ સમાગત્ય ભૂષણાનાં પ્રલોભિતઃ ॥ ૫૮॥
બદ્ધ્વા દેશાન્તરં ચૌરૈર્નીતઃ સન્ગહને વને ।
ભૂષણાન્યપહૃત્યાપિ બદ્ધાક્ષકરપાદકઃ ॥ ૫૯॥
નિક્ષિપ્તો વિપિનેઽતીવ કુશકણ્ટકવૃશ્ચિકૈઃ ।
વ્યાલવ્યાઘ્રાદિભિશ્ચૈવ સઙ્કુલે તરુસઙ્કટે ॥ ૬૦॥
વ્યાલાદિદુષ્ટસત્વેભ્યો મહારણ્યે ભયાતુરઃ ।
શિલાકણ્ટકદર્ભાદ્યૈર્દેહસ્ય પ્રતિકૂલકૈઃ ॥ ૬૧॥
ક્રિયમાણે વિલુઠને વિશીર્ણાઙ્ગોઽસમર્થકઃ  ।
ક્ષુત્તૃડાતપવાય્વગ્ન્યાદિભિસ્તપ્તોઽતિતાપકૈઃ ॥ ૬૨॥
બન્ધમુક્તૌ તથા દેશપ્રાપ્તાવેવ સુદુઃખધીઃ ।
દદૃશે કંચિદાક્રોશન્નૈકં  તત્રૈવ તસ્થિવાન્ ॥ ૬૩॥
તથા રાગાદિભિર્વર્ગૈઃ શત્રુભિર્દુઃખદાયિભિઃ ।
ચૌરૈર્દેહાભિમાનાદ્યૈઃ સ્વાનન્દધનહારિભિઃ ॥ ૬૪॥
બ્રહ્માનન્દે પ્રમત્તઃ સ્વાજ્ઞાનનિદ્રાવશીકૃતઃ ।
બદ્ધસ્ત્વં બન્ધનૈર્ભોગતૃષ્ણાજ્વરાદિભિર્દૃઢમ્ ॥ ૬૫॥
અદ્વયાનન્દરૂપાત્ત્વાં પ્રચ્યાવ્યાતીવ ધૂર્તકૈઃ  ।
દૂરનીતોઽસિ દેહેષુ સંસારારણ્યભૂમિષુ ॥ ૬૬॥

સર્વદુઃખનિદાનેષુ શરીરાદિત્રયેષુ ચ ।
નાનાયોનિષુ કર્માન્ધવાસનાનિર્મિતાસુ   ચ ॥ ૬૭॥
પ્રવેશિતોઽસિ સૃષ્ટોઽસિ બદ્ધઃ સ્વાનન્દદૃષ્ટિતઃ ।
અનાદિકાલમારભ્ય દુઃખં ચાનુભવન્સદા ॥ ૬૮॥
જન્મમૃત્યુજરાદોષનરકાદિપરમ્પરામ્ ।
નિરન્તરં વિષણ્ણોઽનુભવન્નત્યન્તશોકવાન્ ॥ ૬૯॥
અવિદ્યાભૂતબન્ધસ્ય નિવૃત્તૌ દુઃખદસ્ય ચ ।
સ્વરૂપાનન્દસંપ્રાપ્તૌ સત્યોપાયં ન લબ્ધવાન્ ॥ ૭૦॥
યથા ગાન્ધારદેશીયશ્ચિરં દૈવાદ્દયાલુભિઃ ।
કૈશ્ચિત્પાન્થૈઃ પરિપ્રાપ્તૈર્મુક્તદૃષ્ટ્યાદિબન્ધનઃ ॥ ૭૧॥
સઃ સ્વસ્થૈરુપદિષ્ટશ્ચ પણ્ડિતો નિશ્ચિતાત્મકઃ ।
ગ્રામાદ્ગ્રામાન્તરં ગચ્છેન્મેધાવી માર્ગતત્પરઃ ॥ ૭૨॥
ગત્વા ગાન્ધારદેશં સ સ્વગૃહં પ્રાપ્ય પૂર્વવત્ ।
બાન્ધવૈઃ સમ્પરિષ્વક્તઃ સુખી ભૂત્વા સ્થિતોઽભવત્ ॥ ૭૩॥
ત્વમપ્યેવમનેકેષુ દુઃખદાયિષુ જન્મસુ ।
ભ્રાન્તો દૈવાચ્છુભે  માર્ગે જાતશ્રદ્ધઃ સુકર્મકૃત્ ॥ ૭૪॥
વર્ણાશ્રમાચારપરોઽવાપ્તપુણ્યમહોદયઃ ।
ઈશ્વરાનુગ્રહાલ્લબ્ધો બ્રહ્મવિદ્ગુરુસત્તમઃ ॥ ૭૫॥
વિધિવત્કૃતસંન્યાસો વિવેકાદિયુતઃ સુધીઃ ।
પ્રાપ્તો બ્રહ્મોપદેશોઽદ્ય વૈરાગ્યાભ્યાસતઃ પરમ્ ॥ ૭૬॥
પણ્ડિતસ્તત્ર મેધાવી યુક્ત્યા વસ્તુ વિચારયન્ ।
નિદિધ્યાસનસમ્પન્નઃ પ્રાપ્તો હિ ત્વં પરં પદમ્ ॥ ૭૭॥
અતો બ્રહ્માત્મવિજ્ઞાનમુપદિષ્ટં યથાવિધિ ।
મયાચાર્યેણ તે ધીર સમ્યક્તત્ર પ્રયત્નવાન્ ॥ ૭૮॥
ભૂત્વા વિમુક્તબન્ધસ્ત્વં છિન્નદ્વૈતાત્મસંશયઃ ।
નિર્દ્વન્દ્વો નિઃસ્પૃહો ભૂત્વા વિચરસ્વ યથાસુખમ્ ॥ ૭૯॥
વસ્તુતો નિષ્પ્રપઞ્ચોઽસિ નિત્યમુક્તઃ સ્વભાવતઃ ।

ન તે બન્ધવિમોક્ષૌ સ્તઃ કલ્પિતૌ તૌ યતસ્ત્વયિ ॥ ૮૦॥
ન નિરોધો ન ચોત્પત્તિર્ન બદ્ધો ન ચ સાધકઃ ।
ન મુમુક્ષુર્ન વૈ મુક્ત ઇત્યેષા પરમાર્થતા ॥ ૮૧॥
શ્રુતિસિદ્ધાન્તસારોઽયં તથૈવ ત્વં સ્વયા ધિયા ।
સંવિચાર્ય નિદિધ્યાસ્ય નિજાનન્દાત્મકં પરમ્ ॥ ૮૨॥
સાક્ષાત્કૃત્વા  પરિચ્છિન્નાદ્વૈતબ્રહ્માક્ષરં સ્વયમ્ ।
જીવન્નેવ વિનિર્મુક્તો વિશ્રાન્તઃ શાન્તિમાશ્રય ॥ ૮૩॥
વિચારણીયા વેદાન્તો વન્દનીયો ગુરુઃ સદા ।
ગુરૂણાં વચનં પથ્યં દર્શનં સેવનં નૃણામ્ ॥ ૮૪॥
ગુરુર્બ્રહ્મ સ્વયં સાક્ષાત્સેવ્યો વન્દ્યો મુમુક્ષુભિઃ ।
નોદ્વેજનીય એવાયં કૃતજ્ઞેન વિવેકિના ॥ ૮૫॥
યાવદાયુસ્ત્વયા વન્દ્યો વેદાન્તા ગુરુરીશ્વરઃ ।
મનસા કર્મણા વાચા શ્રુતિરેવૈષ નિશ્ચયઃ ॥ ૮૬॥
ભાવાદ્વૈતં સદા કુર્યાત્ક્રિયાદ્વૈતં ન કર્હિચિત્   ।
અદ્વૈતં ત્રિષુ લોકેષુ નાદ્વૈતં ગુરુણા સહ ॥ ૮૭॥
ઇતિ શ્રીમત્પરમહંસપરિવ્રાજકાચાર્યસ્ય
શ્રીગોવિન્દભગવત્પૂજ્યપાદશિષ્યસ્ય
શ્રીમચ્છઙ્કરભગવતઃ કૃતૌ
તત્ત્વોપદેશઃ સમ્પૂર્ણઃ ॥

